
LÉAMHTHUISCINT: AN TODHCHAÍ 
 

Léigh an dá phíosa thíos ina bhfuil daoine ag caint faoi na pleananna atá acu don todhchaí. Glac 
féin agus an duine atá in aice leat sealanna chun an dá phíosa a léamh os ard, agus cuardaígí 
focal ar bith nach bhfuil ar eolas agaibh ar www.focloir.ie. 
1. Deirdre 

 

Ní fhéadfainn a bheith níos sásta! Tá mo 
bhainisteoir san obair tar éis cead a thabhairt 
dom sos gairme a thógáil agus tá sé i gceist 
agam anois bailiú liom ag taisteal ar fud na 
hEorpa ar feadh cúpla mí! Is é an chéad rud a 
dhéanfaidh mé ná eitilt a chur in áirithe a 
thabharfaidh go dtí an Ghearmáin mé agus as 
sin, caithfidh mé roinnt seachtainí ag taisteal 
timpeall na mór-roinne ar bhord traenach! Is 
fada liom go mbeidh mé timpeallaithe ag 
cultúir nua agus teangacha nach dtuigim (go 
fóill!). Táim ag súil go mór le teorainneacha 
tíortha a thrasnú agus an t-athrú teanga, 
cultúir agus bia a chloisteáil, a fheiceáil agus a 
bhlaiseadh. Nílim cinnte go fóill an mbeidh mé 
ag taisteal liom féin nó an mbeidh comhluadar 
agam. Tá súil agam go dtiocfaidh mo dheirfiúir 
i mo theannta ach níl sí cinnte go fóill an 
bhfaighidh sí cead imeacht ón obair. Mura 
féidir léise teacht liom, is múinteoirí iad go leor 
de mo chairde agus táim cinnte go mbeidh 
fonn taistil ar dhuine acu! 

 An bhfuil Deirdre sásta lena post, dar libh? 

 

 

 Ar mhaith leat féin dul ar an turas seo le Deirdre? Cén fáth? 

2. Seán 

 

 
Faoi dheireadh, tá mo chéim bainte amach 
agam. Ach cad a dhéanfaidh mé anois? Céim 
sa ghnó a rinne mé agus deir an comhairleoir 
gairmthreorach go mbeidh go leor deiseanna i 
réimse na cuntasaíochta amach anseo ach 
n’fheadar an bhfuilim ag iarraidh a bheith i mo 
chuntasóir! Níl mo chuid pleananna á 
nochtadh agam do chách faoi láthair ach ba 
bhreá liom mo ghnó féin a thosú. Táim tugtha 
don siúl sléibhe agus tá sé ar intinn agam 
comhlacht a bhunú a eagróidh saoire siúlóide 
do ghrúpaí in Éirinn agus thar lear. Tá na 
scileanna agus na teagmhálacha agam agus 
tá scil agam sa ghnó anois chomh maith. Tá a 
fhios agam go ndéarfaidh mo thuismitheoirí go 
bhfuil an chéim á cur amú agam agus go 
saothróidh mé i bhfad níos mó airgid má 
ghlacaim le post i gcomhlacht cuntasaíochta. 
Ach táim cinnte de seo, ní theastaíonn uaim a 
bheith i mo shuí os comhair ríomhaire ó 
mhaidin go hoíche. Beidh mé breá sásta mo 
chuid cuntaisí féin a dhéanamh ach sin an 
méid! 
 

 Cén fáth nach bhfeilfeadh post cuntasóra do Sheán? 

 

 

 

 

 

 

 
 An dóigh leat go n-éireoidh le comhlacht Sheáin? 

MACHNAMH 
Seicliosta agus Ceisteanna atá agam go fóill 

 
 

San aonad seo, d’fhoghlaim mé: 

 

뇤눎눐눑눒눏 
 

뇤눨눩눪눫눬 
 

 
      

      

      

      

      

      

      

      

 
Ceist(eanna) atá agam go fóill: 

FREAGRAÍ 

LÉAMHTHUISCINT 
 
Freagraí samplacha 
 

1. a) Is cosúil go bhfuil sí sásta lena post. Tá cead faighte aici dul ar shos gairme agus 
tugann sé seo deis di dul ag taisteal. Tá an chuma ar an scéal go mbeidh sí ag filleadh 
ar an bpost. Níl sí ag gearán ar aon nós! 
b) Ba bhreá liom dul ar thuras mar seo. Is breá liom taisteal ar thraenacha agus ba 
bhreá liom an éagsúlacht a fheiceáil agus mé ag taisteal ó thír go tír. 

2. a) Is duine é Seán nach maith leis a bheith suite os comhair ríomhaire. Is fearr leis go 
mór a bheith amuigh faoin aer ag siúl sna sléibhte agus dá bhrí sin, ní dóigh liom go 
mbeadh post oifige oiriúnach dó. 
b) Is dóigh liom go n-éireoidh go maith le gnó Sheáin. Tá na scileanna gnó aige chomh 
maith le céim sa ghnó agus chomh maith leis sin, beidh sé ag plé le rud a thaitníonn go 
mór leis agus a thuigeann sé go maith. 


